
ഓം  ശ്രീ  പരമാത്മനേ  നമഃ
അഥ  ഗീതാ  ധ്യാന  ശ്ലോകാഃ

ഓം  പാര്ഥായ  പ്രതിബോധിതാം  ഭഗവതാ  നാരായണേന  സ്വയം
വ്യാസേന  ഗ്രഥിതാം  പുരാണമുനിനാ  മധ്യേ  മഹാഭാരതമ്  ।
അദ്വൈതാമൃതവര്ഷിണീം  ഭഗവതീം  അഷ്ടാദശാധ്യായിനീം
അംബ  ത്വാം  അനുസംദധാമി  ഭഗവദ്ഗീതേ  ഭവദ്വേഷിണീമ്  ॥

നമോഽസ്തുതേ  വ്യാസ  വിശാലബുദ്ധേ
ഫുല്ലാരവിംദായതപത്രനേത്ര  ।
യേന  ത്വയാ  ഭാരത  തൈലപൂര്ണഃ  പ്രജ്വാലിതോ  ജ്ഞാനമയഃ
പ്രദീപഃ॥

പ്രപന്നപാരിജാതായ  തോത്രവേത്രൈകപാണയേ  ।
ജ്ഞാനമുദ്രായ  കൃഷ്ണായ  ഗീതാമൃതദുഹേ  നമഃ  ॥

വസുദേവസുതം  ദേവം  കംസചാണൂരമര്ദനമ്  ।
ദേവകീപരമാനംദം  കൃഷ്ണം  വംദേ  ജഗദ്ഗുരുമ്  ॥

ഭീഷ്മദ്രോണതടാ  ജയദ്രഥജലാ  ഗാംധാരനീലോത്പലാ
ശല്യഗ്രാഹവതീ  കൃപേണ  വഹനീ  കര്ണേന  വേലാകുലാ  ।
അശ്വത്ഥാമവികര്ണഘോരമകരാ  ദുര്യോധനാവര്തിനീ
സോത്തീര്ണാ  ഖലു  പാംഡവൈ  രണനദീ  കൈവര്തകഃ  കേശവഃ  ॥

പാരാശര്യവചഃ  സരോജമമലം  ഗീതാര്ഥഗംധോത്കടം
നാനാഖ്യാനകകേസരം  ഹരികഥാ  സംബോധനാബോധിതമ്  ।
ലോകേ  സജ്ജനഷട്പദൈരഹരഹഃ  പേപീയമാനം  മുദാ
ഭൂയാദ്ഭാരതപംകജം  കലിമല  പ്രധ്വംസിനഃ  ശ്രേയസേ  ॥

മൂകം  കരോതി  വാചാലം  പംഗും  ലംഘയതേ  ഗിരിമ്  ।
യത്കൃപാ  തമഹം  വംദേ  പരമാനംദമാധവമ്  ॥

ശാംതാകാരം  ഭുജഗശയനം  പദ്മനാഭം  സുരേശം
വിശ്വാധാരം  ഗഗനസദൃശം  മേഘവര്ണം  ശുഭാംഗമ്  ।
ലക്ഷ്മീകാംതം  കമലനയനം  യോഗിഹൃദ്ധ്യാനഗമ്യം
വംദേ  വിഷ്ണും  ഭവഭയഹരം  സര്വ  ലോകൈകനാഥമ്  ॥



യം  ബ്രഹ്മാവരുണേംദ്രരുദ്രമരുതഃ  സ്തുന്വംതി
ദിവ്യൈഃ  സ്തവൈഃ
വേദൈഃ  സാംഗപദക്രമോപനിഷദൈഃ  ഗായംതി  യം  സാമഗാഃ  ।
ധ്യാനാവസ്ഥിത  തദ്ഗതേന  മനസാ  പശ്യംതി  യം  യോഗിനഃ
യസ്യാംതം  ന  വിദുസ്സുരാസുരഗണാഃ  ദേവായ  തസ്മൈ  നമഃ  ॥

നാരായണം  നമസ്കൃത്യ  നരംചൈവ  നരോത്തമമ്  ।
ദേവീം  സരസ്വതീം  വ്യാസം  തതോ  ജയമുദീരയേത്  ॥

സച്ചിദാനംദരൂപായ  കൃഷ്ണായാക്ലിഷ്ടകാരിണേ  ।
നമോ  വേദാംതവേദ്യായ  ഗുരവേ  ബുദ്ധിസാക്ഷിണേ॥

സര്വോപനിഷദോ  ഗാവഃ  ദോഗ്ധാ  ഗോപാലനംദനഃ  ।
പാര്ഥോ  വത്സഃ  സുധീര്ഭോക്താ  ദുഗ്ധം  ഗീതാമൃതം  മഹത്
॥

ഗീതാശാസ്ത്രമിദം  പുണ്യം  യഃ  പഠേത്  പ്രയതഃ  പുമാന്  ।
വിഷ്ണോഃ  പദമവാപ്നോതി  ഭയശോകാദി  വര്ജിതഃ  ॥

ഏകം  ശാസ്ത്രം  ദേവകീപുത്രഗീതം  ഏകോ  ദേവോ
ദേവകീപുത്ര  ഏവ  ।
ഏകോ  മംത്രസ്തസ്യ  നാമാനി  യാനി  കര്മാപ്യേകം  തസ്യ
ദേവസ്യ  സേവാ  ॥

॥  ഓം  ശ്രീ  കൃഷ്ണായ  പരമാത്മനേ  നമഃ  ॥

